
DYDDIADUR ANNE FRANK
· Emyn

· Un o’r dyddiaduron enwocaf a ysgrifennwyd erioed yw un Anne Frank.  Mae’n enwog am ddau reswm: amgylchiadau’r dyddiadur, a’r ffordd yr ysgrifennwyd y dyddiadur.

· Iddewes oedd Anne Frank, ac roedd hi’n byw yn yr Iseldiroedd yn ystod yr Ail Ryfel Byd.  Bu’n rhaid i’r teulu fynd i guddio yn 1942 oherwydd y Natsïaid, a buont yn cuddio am ddwy flynedd heb ryddid o gwbl i fynd allan a mwynhau bywyd cyffredin.  Roedden nhw’n byw mewn ofn.

· Merch 13 oed oedd Anne ar y pryd, ac roedd hi wedi cadw dyddiadur manwl yn ystod y cyfnod hwn.

· Roedd wyth o bobl yn cuddio i gyd, a’r mynediad i’r lle roedden nhw’n byw yn cael ei guddio gan silff lyfrau.  Roedd bywyd yn anodd – byw ar sothach o fwyd, methu cadw sŵn, methu agor ffenestri, methu byw fel merch ifanc gyffredin.

· Un ddiwrnod daeth yr heddlu i archwilio’r adeilad. Dyma eiriau Anne wrth ddisgrifio’r digwyddiad:

“Roedd sŵn traed yn y tŷ, yn y swyddfa, yn y gegin, ac yna... ar y grisiau.  Roedden ni i gyd yn dal ein hanadl – wyth calon yn curo’n gyflym.  Mae’n amhosibl disgrifio’r eiliad honno.  Mae hi ar ben arnom, meddyliais.  Roeddwn i’n gallu dychmygu’r Gestapo yn ein llusgo ni i gyd i ffwrdd.

Cafodd y silff lyfrau ei ysgwyd eto, dwy waith.  Yna fe glywon ni’r sŵn traed yn mynd i ffwrdd.  Roedden ni allan o berygl, hyd yn hyn.” 
· Merch ifanc yn cael ei chaethiwo yn ystod blynyddoedd gorau ei bywyd.  Ar Fai 26, 1944, mae’n ysgrifennu fel hyn:
“Rydw i wedi bod yn gofyn i mi fy hun drosodd a throsodd a fyddai’n well pe baen ni heb fynd i guddio, pe baen ni bellach wedi marw, ac yn rhydd o’r trallod hwn.  Ond rydyn ni’n dal i garu bywyd.  Dydyn ni ddim wedi anghofio tynfa natur hyd yma, ac rydyn ni’n dal i obeithio, gobeithio am... bopeth.”

· Un dydd ysgrifennodd hyn, “Os bydd Duw yn caniatáu i mi fyw, bydda i’n sicrhau bod pawb yn cael clywed fy llais.  Byddaf yn mynd allan i’r byd ac yn gweithio er lles dynoliaeth.”  Ond, arestiwyd Anne a’r lleill ym mis Awst 1944, a’u hanfon i wersyll, lle bu Anne a’r mwyafrif ohonyn nhw farw.

· Mis ar ôl i Anne farw yn Belsen daeth milwyr Prydain i ryddhau’r gwersyll.  Ond cafodd Anne ei dymuniad – mae hi wedi siarad â’r byd drwy ei dyddiadur.  Ac yn ei neges am y ffordd mae dyn yn cam-drin cyd-ddyn, mae’n dal i weithio dros y ddynoliaeth.

· Rhaid i ni beidio byth ag anghofio gwersi’r Ail Ryfel Byd, na’r ffordd y dioddefodd yr Iddewon.  Rhaid peidio byth ag anghofio bywyd a marwolaeth Anne Frank.

Gweddïwn
Ein Tad,


Diolch i ti bod dyddiadur Anne wedi goroesi.  Gweddïwn y bydd pobl ac arweinwyr y gwledydd yn dysgu gwersi o’i geiriau, ac yn dysgu dy barchu di.  Gweddïwn y bydd dy dangnefedd di yn dod i fywydau pobl ym mhob gwlad o’n byd.

Er mwyn Iesu Grist.

